«Шуда семья, кӧні ӧта-мӧдсӧ радейтӧны да пыдди пуктӧны, - бур олӧмлӧн да республикаса да странаса аскиа лунлӧн подув»

Сыктывкарын прӧйдитісны Семья, ӧта-мӧдӧс радейтӧм да ӧта-мӧдлы эскӧм лунлы сиӧм кыпыд мероприятиеяс. Гаж вӧсна медводдзаысь нуӧдісны Семьяяс парад, кӧні участвуйтісны «СуперБать» республиканскӧӥ конкурсын вермысьяс. 

«Медшӧр могъяс пӧвстысь ӧтиӧн, кутшӧмъясӧс Коми Республикаса Юралысь Вячеслав Гайзер пуктіс профиля органъяс водзын,  тӧдчӧдӧма семья институт видзӧм да сӧвмӧдӧм, семьялысь бур ним кыпӧдӧм. Та могысь миян республикаын унатор вӧчсьӧ. Та йылысь висьталӧ и сійӧ, мый талунъя гаж вылын чукӧртчисны семьяяс, кодъяс кызь вит воысь дырджык олӧны ӧта-мӧдсӧ радейтӧмӧн, ӧта-мӧдлы эскӧмӧн, сӧгласӧн да ӧта-мӧдсӧ пыдди пуктӧмӧн. Тайӧ семьяяс, кодъяс быдтісны бур челядьӧс, кӧні став мытшӧдсӧ венӧны ӧтвылысь, веськыда видзӧдӧны аскиа лунӧ да зумыда вуджӧны олӧмсӧ. И тайӧ нимкодь, ӧд быд мортлӧн олӧмыс заводитчӧ семьясянь, сэні артмӧны лов могмӧдан да вежавидзан подувъяс, семьяса зумыд традицияяс»,- пасйис аслас сёрниас Коми Республикаса Юралысьӧс вежысь Тамара Николаева. 

2013 воын Коми Республикаын «Ӧта-мӧдӧс радейтӧмысь да ӧта-мӧдлы эскӧмысь» почёт медаль сетасны 55 семьялы. Ошкыны гозъяясӧс, кодъяс лоисны уджачлунлӧн да ӧта-мӧдлы сьӧлӧмсянь сетчӧмын мыччӧдӧн, кутасны республикаса став карын да районын. «Зумыд, бур оласнога семьяяс кыпӧдӧм-ошкӧм лоис тайӧ гажлӧн традицияӧн. Но ми зілям вӧчны сідз, медым сора тӧлысь 8 лун збыль вылас лоис йӧзкостса лунӧн.  Семья, ӧта-мӧдӧс радейтӧм да ӧта-мӧдлы эскӧм лун – канму политикалӧн символ, мый веськӧдӧма брак институт пыр нациялысь дзоньвидзалунсӧ выльысь кыпӧдӧм вылӧ, йӧзкотырын семьялысь тӧдчанлунсӧ ловзьӧдӧм да вежавидзӧмӧн быдтӧмсӧ пыдди пуктӧм вылӧ. Зэв тӧдчана, медым йӧз водзын, торйӧн кӧ том йӧз водзын, вӧліны  семьяпытшса татшӧм йитӧдъяс йылысь збыльвывса мыччӧдъяс, медым йӧзыс тӧдісны налысь донсӧ. Но, а гозъяясӧс, кодъяслӧн радейтчӧмыс, челядьыс да ӧта-мӧд вӧсна тӧждысьӧмыс лоисны семьяса шудлӧн подувнас, пыдди пуктісны да тӧдісны йӧзкотырын», - чолӧмаліс Коми Республикалӧн йӧзлы отсӧг сетан агентствоса юрнуӧдысь Илья Семяшкин. 

***Семья, ӧта-мӧдӧс радейтӧм да ӧта-мӧдлы эскӧм лунсӧ урчитӧма 2008 воын да сиӧма вежаяс, Муромса князьяс Пётр да Феврония гозъялы, кодъясӧс Россияын лыддьӧны семья да брак видзысьясӧн.  «Ӧта-мӧдӧс радейтӧмысь да ӧта-мӧдлы эскӧмысь» почёт медаль – ӧтйӧза награда, кодӧс вынсьӧдіс Семья, ӧта-мӧдӧс радейтӧм да ӧта-мӧдлы эскӧм лун котыртысь комитет. Сійӧс сетӧны гозъяяслы, кодъяс олісны бракын 25 воысь дырджык да быдтісны бур челядьӧс.  
